
Inatsisartut suleriaasianni § 33 naapertorlugu matumuuna inatsisartunut aalajangiiffigisassatut siunnersuut  

imaattoq saqqummiuppara: 

Kitaani sinerissatsinni qassutikut qallorneqarnissaannut suliniutissatut pilersaarummik UKA2019-mut 

Naalakkersuisut peqquneqarnissaannik Inatsisartut aalajangiiffigisassaattut siunnersuut.   

(Inatsisartunut ilaasortaq Aqqaluaq B. Egede, Inuit Ataqatigiit) 

Tunngavilersuut: 

 

Ukiuni arlalinni immap naqqani piniutikunik saliisoqarnissaa pisariaqartinneqartoq ilisimavarput. Tamatta 

ilisimavarput inuiaqatigiinni arlaannattaluunniit assortunngikkaa immap naqqani qassutikunik piniutikunillu 

saliisoqartariaqartoq. Isumaga malillugu immap naqqani piniutikoqassutsimut sanilliullugu saliinissamut 

aningaasaliissutit annikippallaarput. Iliuuseqartariaqarpugullu. 

Taamaammat suliuniutissatut pilersaarummik timitaleriaannarmik pilersitsinissaq pisariaqarpoq, qassutikunik 

qalluinerit ataavartumik suliarineqarnissaanut suliarinissaanullu soqutiginninnerup annertusinissaanut 

isumannaarinninniartussatut atuutsinneqartussamik. 

Qassutit kilisannermi atortut immap naqqqanut ikkuttoorsinnaapput platsikkinilli sanaajunertik pissutigalugu 

ukiuni 100-likkaani arlaqisuni suli aalisarsinnaajuarlutik. 

Taamaalillini aalisarsinnaajuarnerisa saniatigut aamma imartatsinnut mingutsitsineq mikinngitsoq pisarpoq. 

Piniagassanik imaani uumassusilinnik qulakkeerinnissagutta pisassiisarneq kisiat aallaaviginagu immap 

naqqani saligaatsuutitsinissatta sapinngisamik eqqummaariffigineqarnissaa pisariaqarpoq. 

Piniutit annaasimasat arlaqartut ilaatigut sikusarnerata nalaani qassusersortitsisarnitsinnit pilersitaapput, 

pingaartumik qassusersorluni qaleralinniartitsisarneq pineqartillugu. Isumaqarpunga taamatut 

aalisartitseqataasugut aamma akisussaaqataasugut immap naqqata salinneqarnissaata pitsaasumik 

isumagineqarnissaanut qulakkeerissalluta. 

Eqqiluitsumik pinngortitamik avatangiisinillu attassiumanerput timitalersuiffigilluartariaqarmat 

iliuuseqartariaqarpugut. Siunissami aalisagartassaqartuarnissaa siunissami aningaasarsiorluarnissatsintuulli 

pingaaruteqarpoq. Aalisagaqassuseq aalisakkanillu peqqissaartumik atuineq suli sakkortusisamik politikkikkut 

angusaqarfigisariaqarparput. Qujanartumik tamanna naalakkersuinikkut assortuussutaagunanngilaq. 

Assut iluarisimaarpara Naalakkersuisut avatangiisinut aningaasaateqarfimmik pilersitsinissamik 

siunnersuutaat Inatsisartuniit akuerineqarnikoq nunatta avatangiisimigut atoruminartuunissaanik 

saligaatsuunissaanillu siunertalik ataatsimoorluta pilersikkatsigu.  

Pingaarnerpaajuvorli nunatta imartaani aamma eqqagassakunik sunilluunniit piniutikunillu katersorsinnaasatta 

sapinngisamik annertunerpaamik isumannaarniarneqarnissaat aamma naalakkersuinikkut 

piumassuseqarfigineqarnissaa. Aalisarnermit aningaasat isertittakkavut annertoqaat, akissaqartariaqarpugullu 



 

aamma aalisarfiit siunissami attattuarneqarnissaat anguniarlugu saligaatsumik aalisarfissaqartuarnissatta 

qulakkeernissaa anguniarlugu politikkikkut piumassuseqartuarnissarput. 

Taamatut siunnersuuteqarlunga neriuutigaara siunnersuut tamanit akuerineqarluni Inatsisartut 

ataatsimiititaliaani suliarineqartussanngorlugu ingerlatinneqassasoq. Siunnersuut aaqqitassartaqarpat aamma 

ataatsimiititaliami isumaqatiginninniutigineqarsinnaaniassammat. 

 

Pisortanut aningaasatigut allaffissornikkullu kingunerisassai: 

 

Suliniutissatut pilersaarummik suliaqarneq ukioq ataaseq AC-mik atorfeqartitsinermik 500.000 kr.-inik 

naleqassasoq naatsorsuutigineqarpoq, suleqatinut avataaneersunut Namminersorlutik Oqartussanillu 

suliassanik ataqatigiissaarinermut aningaasat pineqartut atorneqarnissaat ilanngunneqareerlutik. Aningaasanik 

immikkoortinneqartuni ilanngullugu naatsorsuutigineqarpoq suliniutissatut pilersaarutip agguaanneqarnissaa. 

Suliniutissatut pilersaarummik suliaqarnermi aningaasatigut tapiinissami suliniutissat allanit 

aningaasalersorneqartussatut suliniutigineqarnissaa pingaartinneqarnissaalu allatigut aningaasanik atuinermik 

kinguneqartussaavoq. Taamaattorli tamatuma paasinarsisimanissaa naatsorsuutigineqarpoq suliniutissatut 

pilersaarutip naammassinerani. 

 

Namminersortunut aningaasaatigut allaffissornikkullu kingunerisassai: 

Soqanngilaq 

 

Innuttaasunut aningaasatigut allaffissornikkullu kingunerisassai: 

Soqanngilaq 

 

 


